Nafarroako Parlamentuko Mahaiak, 2015eko irailaren 28an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita Nafarroako Plan Ekonomiko eta Industrial bat taxutu eta Parlamentura igor dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2015eko irailaren 28an

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Popularreko foru parlamentarien elkarteko foru parlamentari Ana Beltrán Villalba andreak, Legebiltzarreko Erregelamenduan ezarritakoaren babesean, mozio hau aurkeztu du, Osoko Bilkuran eztabaidatzeko eta onesteko. Mozioaren bidez, Nafarroako Gobernua premiatzen da garapen ekonomiko-industrialerako plan bat presta dezan.

Ukaezina da ekonomiak nabarmen egin duela hobera, bai Nafarroan bai Espainia osoan. Halere, 2008an gogor astintzen hasi zen krisi ekonomikoaren ondorioak nabarmenak dira oraindik ere Nafarroako ekonomiaren osasunean. Iragan legegintzaldian, Parlamentuak hainbat ekimen onetsi zituen, Nafarroak industria-plan berri bat izan dezan. Halatan, Foru Komunitatearen egoerari buruzko 2012ko eztabaidan aho batez onetsi zen erabaki bat, Nafarroako Gobernua premiatzen zuena industria-plan bat taxutu eta ezar zezan. 2013ko otsailaren 21ean, langabeziari buruzko Osoko Bilkuran ateratako ondorio gisa, Nafarroako Gobernua premiatu zen jarduketa- eta enplegu-esparru berriak bilatzen dituen industria-plan bat egin zezan.

Nafarroako industriaren errealitateak estatistika negatiboak ematen ditu oraindik ere; izan ere, Estatistikako Institutu Nazionalaren datuen arabera, Nafarroan guztira 160 enpresa desegin ziren 2014an. Kontuan hartuta 2013an 184 desegin zirela eta 2012an 177, nabarmen igo da desagertutako enpresen kopurua.

Nafarroako Gobernuak berak hori berresten duten txostenak eta datuak dauzka. Hor da, esate baterako, Nafarroako Enplegu Zerbitzuak 2013an egindako azterlana: “Nafarroako eremuetan garatutako jarduera ekonomikoen bilakaerari buruzko azterketa”.

Azterlan horrek erakusten duenez, 2011tik 2013ra bitarte 6.673 enpresa desagertu dira. Hona Nafarroako Enplegu Zerbitzuaren azterlanean jasotako beste zenbait datu:

Hiru urtean (2011-2013), enpresen batez besteko tamaina aldatu da:

– Tuterako eskualdean, 8 langile izatetik 3 izatera.

– Iruñean, 11tik 4ra. Iruñean, bost enpresatik hiru autonomoak dira.

– Erdialdean, 9tik 3ra.

– Goi Erriberan, 9tik 3ra.

– Ipar-mendebaldean, 8tik 3ra.

– Pirinioetan, 7tik 2ra.

Hona hiru urtean (2011-2013) desagertutako enpresen kopurua:

– Iruñean, 1.064.

– Erdialdean, 685. Bost enpresatik hiruk ez daukate langilerik; alegia, gehienak autonomoak dira.

– Goi Erriberan, 1.454.

– Ipar-mendebaldean, 193.

– Pirinioetan, 473.

Bestalde, nabarmendu beharra dago jaitsi egin direla azken urteotan Nafarroako Gobernuak enpresa-inbertsiorako eta I+G+B-rako emandako zuzeneko laguntzak. Halaber, oso esanguratsuak eta kezkagarriak dira orain dela gutxi ezagutu ditugun datuak, zeinen arabera Nafarroako Foru Komunitatea baita Espainiako erkidegoetan azken-aurrekoa industria-produkzioaren indizearen hazkundeari dagokionez. Era berean, Nafarroa behera egiten ari da egindako esportazioen bolumenean, batez besteko nazionalaren aldean.

Agertoki delikatu baten aurrean gaude; izan ere, krisi ekonomikoak Foru Komunitatean daukan eraginak eta azken datuek erakusten dute Nafarroako industria-sarea lehiakortasuna galtzen ari dela; horrenbestez, ekintzetara igaro beharra dago ezinbestez, hurrengo hamarkadetako produkzio-garapenaren oinarriak jarriko dituen plan ekonomiko eta industrial baten bidez.

Plan horrek neurriak jaso behar ditu gure erkidegora enpresak erakartzeko, dagoen ekonomia-sarea modernizatzeko eta ahal den lanpostu-kopuru handiena bultzatzeko, enplegu egonkor, seguru eta kalitatezkoa lehenetsiz. Orobat aztertu behar du erkidegoko zer eremu geografiko ukitu dituen gehien krisiak, horietan enpresa-sarea ezartzea bultzatzeko.

Parlamentuak Nafarroako Gobernua premiatzen du:

Sei hilabeteko epean Nafarroako Plan Ekonomiko eta Industriala taxutu eta Parlamentura igor dezan, enplegu egonkor, seguru eta kalitatezkoa sortzeko neurriak jasoko dituena. Halaber, enpresa-sarea ezartzeko pizgarriak emanen ditu, bereziki enpresen deslokalizazio eta desagertze handiena pairatu duten eskualdeetan.

Orobat ezarriko ditu enpresa-inbertsiorako eta ikerkuntza, garapena eta berrikuntza –I+G+B– garatzeko pizgarriak, jarduketa-esparru berriak identifikatuko ditu eta dagoen enpresa-sarearen modernizazioa, produktibitatea eta egonkortasuna sustatuko ditu”.

Iruñean, 2015eko irailaren 23an

Foru parlamentaria: Ana Beltrán Villalba

